
శ్రీరంగనాథరామాయణము




ద్విపద







పరఁగఁ బాయసముతోఁ బసిఁడిపాత్రంబు - కరమున ధరియించి గ్రక్కున వెడలి 

తనుఁ జూచి యద్భుతాదరమున లేచి - వినయాఢ్యుఁడై యున్న విభుని వీక్షించి

“భూనాథ! విను యజ్ఞపురుషుండ సుతుల - నే నీకు నీఁగోరి యేతెంచినాఁడ; 

నాదట నీపాయసాన్నంబు పుచ్చి - నీదేవులకుఁ బెట్టు నిష్ఠతో" ననిన 

ననురాగమును బొంది యవనీశుఁ డతని - ననయంబు పూజించి యాపాయసంబు 

తా నందుకొనియె సుధాకలశంబు - చే నందుకొన్నశచీపతిమాడ్కి ;510 

నంతఁ బ్రాజాపత్యుఁ డటు మాయమైన - నంతఃపురంబున కరిగి భూవిభుఁడు 

రమణు లెదుర్కొని ప్రమదాబ్ధిఁ దేల - నమరనిర్మితమైన యాపాయసంబు 

సగము కౌసల్యకు సగములోఁ బుచ్చి - సగము సుమిత్ర కాసగములో సగము 

కైకకు నిచ్చి యుత్కంఠ నాసగము - ప్రాకటంబుగ సుమిత్రకు నిచ్చె మఱియు 

నప్పాయసాన్నంబు లర్థి భుజించి - యప్పడు గర్భిణు లైరి వా రెలమి, 

తగిలి వారలఁజూచి దశరథేశ్వరుఁడు మిగుల నానందించి మెఱసెఁ జూపఱకు; 

మొగి ఋశ్యశృంగాదిమునుల భూపతులఁ - దగునర్చనము లిచ్చి తగ వీడుకొలిపి 

పరమానురాగుఁడై పడఁతులు దాను - ధరణీశుఁ డయ్యయోధ్యకు నేగుదెంచె 

దమయాగభాగము లగిలి కైకొన్న - యమరులు దమలోక మరిగెడుచోట




బ్రహ్మ దేవతలను వానరులఁగాఁ బుట్టుఁడనుట


నా కంజగర్భుఁ డింద్రాదులఁ జూచి - లోకరక్షణకళాలోలుఁడై శౌరి
520 

ధారణిపై నవతారంబు సేయ - మీరును దోడ్పాటు మేకొనవలయు. 

నటు గాన లోకహితార్థవర్తనులఁ - బటుపరాక్రమరూపబలపయోనిధుల 

బలగర్వముల మిమ్ముఁ బ్రతిపోల్పజాలు - బలియుర వానరపతులఁ బెక్-ండ్రఁ 

గిన్నరగంధర్వఖేచరయక్ష - పన్నగామరసిద్ధభామలయందు 

బుట్టింపుఁ డే మున్ను పుట్టించినాఁడ - నెట్టన బలపయోనిధి జాంబవంతు 

నది యెట్టి దనిన నే నావలించుటయు - నుదయించెఁ జిరతరాయుష్మంతుఁ డతఁడు" 

అని బ్రహ్మ తమతోడ నానతిచ్చుటయు - విని సంతసిల్లి యావేల్పులందఱును 

అనిమిషపతి వాలి ననలుండు నీలు - నినుఁడు సుగ్రీవు సురేజ్యండు తారు 

సింధువల్లభుఁడు సుషేణు గుహ్యకుఁడు - గంధమాదను విశ్వకర్మయు నలుని

దివిజవైద్యయుగంబు ద్వివిదమైందులను - దివిరి పర్జన్యాధిదేవత శరభుఁ
530 

గరువలి హనుమంతుఁ గడఁగి పుట్టింప - ధరణిఁ బుట్టించిరి తక్కినసురలు 

తమతమసత్త్వము ల్దగఁ బుచ్చి పేర్చి - యమితశౌర్యుల వానరాధీశవరుల 

నావానరులు జగదాప్తవర్తనులు - దావాగ్నితుల్యు లుదగ్రవిక్రములు

పర్వతాకారులై భాసిల్లవారు - పర్వతయోధులై పరఁగెడువారు

		 ఈ పేజీలో చివరి మార్పు 19 డిసెంబరు 2023న 00:27కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

